
11.000 gaztek baino gehiagok parte hartu zuten gazteak lanera bideratzeko programan, 2007an
Programa Nafarroako Gobernuak finantzatzen du, eta UGT eta CCOO sindikatuek egiten dute

Asteazkena, 2008ko apirilaren 23a. Gazteak lanera bideratzeko programan 15 eta 30 urte bitarteko 11.327 gaztek parte hartu zuten, 2007an. Programa Nafarroako Gobernuak finantzatzen du, Nafarroako Gazteria Institutuaren bidez, eta UGT eta CCOO sindikatuek egiten dute. 
Programaren balantzea María Isabel García Malo Familia, Gazteria, Kirol eta Gizarte Gaietako Departamentuko kontseilariak aurkeztu du, gaur goizean, prentsaurrekoan. Informazio ekitaldian parte hartu dute, era berean, Estíbaliz Garcíak eta Rubén Belzuneguik, UGT eta CCOO sindikatuetako Gazteria Departamentuetako arduradunek (hurrenez hurren)

Programa nafar gazteei zuzenduta dago, eta heziketa alditik laneko bizitzara igarotzen laguntzea du helburu. Zehazki, Bigaren Hezkuntzako, Lanbide Lantegietako edo Unibertsitateko azkeneko mailako ikasleei, lanerako prestakuntzako ikastaroetako ikasleei, lehenago parte hartu zuten taldeetako gurasoei, eta gazteentzako informazio eta orientazio guneak (UGT eta CCOO sindikatuen mende daude) erabili dituzten gazteei zuzenduta dago. 

2007ko programan parte hartu zuten 11.327 pertsonetatik, 7.022 emakumeak izan ziren, eta 4.305 gizonak. Adinari dagokionez, honela banatu ziren: 6.866, 26 eta 30 urte artekoak; 2.970, 21 eta 25 urte artekoak; eta 1.491, 15 eta 20 urte artekoak. Gazteen jatorriari dagokionez, berriz, 7.363 Iruñea ingurukoak ziren, 1.812 Erriberakoak, 680 Erribera Garaikoak, 566 Lizarrerrikoak, 566 Iparraldekoak, eta 340 Erdialdekoak. 

Trebakuntzari dagokionez, honela banatuta zeuden: 2.994 gazte diplomadunak edo lizentziadunak ziren, 2.480 gaztek goi mailako ikasketak zituzten; 1.932k lehen mailakoi kasketak edo homologatu gabeak zituzten, 1.737k erdi mailakoi kasketak, 1.270ek DBH, eta 914k Batxilergoa. Lan egoerari dagokionez, 4.871 langabeak ziren, 4.078 lanpostu hobe baten bila zebiltzan, eta 2.378 lanean ari ziren. 

Urtean zehar hainbat jarduera egin zituzten. Hartara, gazteak laneratzeko informazio eta orientazio guneei dagokienez, CCOO eta UGT sindikatuak ezarrita dauden eta jendaurreko arreta guneak dituzten herrietan (Bera, Altsasu, Iruñea, Lizarra, Zangoza, Mendabia, Tafalla, Azkoien, San Adrián, Castejón, Corella eta Tuteran) eskainitako zerbitzuak finkatu egin ziren. Gune horietan honako hauek egin zituzten: informazio ekintzak; laneratzeko ibilbide pertsonalizatuak; autoenplegurako aholkularitza; gazteentzako lan aholkularitza; etxebizitzari eta gazteekin zerikusia duten beste gai batzuei buruzko informazioa, orientazioa eta aholkularitza.

Era berean, gazteak lanera bideratzeko hitzaldiak eman zituzten lanbide heziketako eta bigarren hezkuntzako ikastetxeetan. Honako hauetan, hain zuzen: Tafalla BHIn, Corellako Arte Eskolan, Donibane BHIn, Cuatrovientos BHIn, Donapea BHIn, Taller Profesional de Berriozarko Lanbide Lantegian, Nekazaritza eta Basozaintzako BHIn, Ibaialde BHIn eta Zizur Nagusiko Lanbide Lantegian. Orotara, 43 hitzaldi eman zituzten, hainbat egunetan, ikasle taldeena urrean. Era berean, gazteak lanera bideratzeko hitzaldiak eman zituzten Nafarroako Unibertsitate Publikoan (NUP), Nafarroako Unibertsitatean, eta Urrutiko Hezkuntzarako Unibertsitate Nazionalean (UNED). 

Bestalde, lau bisita egin zituzten, ikasleekin, enpresetara eta lantokietara (Carrefour, DIA eta Volkswagen Nafarroa), eta baita beste lau bisita ere UGT eta CC.OO sindikatuen egoitzetara ere.

Amaitzeko, lana aurkitzeko lantegi bat egin zuten, gorago aipatu ditugun ikastetxeetako ikasleekin, banan-banan. Jarduera oso interesgarria iruditu zitzaien. 

Gazteak lanera bideratzeko programak 

Nafarroako Gazteria Institutuak 2004az geroztik sustatzen ditu gazte erakundeetarako diru laguntzak, gazteak lanera bideratzeko programak egiteko. Programa horien bidez, gazteek eurek beste gazte batzuei informazioa eta orientazioa eskaintzen diete, eta hartara, euren arteko komunikazioa erraztu eta ekintzen emaitzak hobetzen dira. 

Gazteei laguntzeko guneak Nafarroa osoan daude, eta hartara bermatuta dago gazteek programetan parte hartzeko aukera izanen dutela. Izan ere, jarduerak gazteak dauden lekuetara eramaten dituzte, eta ez alderantziz. Gazteei lan munduari buruzko informazioa ematen diete (eskubideak eta betebeharrak, kontratuak, hitzarmenak, lana eta amatasuna, aukera berdintasuna, lana eta familia bateratzea, etab.). Era berean, beste gai batzuei buruzko informazioa ere ematen diete, hala nola etxebizitza, osasuna, arriskuen prebentzioa, ingurumena edo parte-hartzeari buruzkoa. 
Gaur egun, 2007ko urtarrileko erroldako datuen arabera, Nafarroan 15 eta 29 urte arteko 110.236 gazte daude; beraz, Foru Komunitateko biztanleen %18 adin horretakoak dira. Bestalde, 207ko laugarren hiruhilekoko Biztanleria Aktiboaren Inkestaren arabera, Nafarroako jarduera tasa %67koa da 16 eta 29 urte arteko tartean (Estatukoa, berriz, %66,7koa da). Gainera, Nafarroako gazteen enplegu tasa %63koa da, eta Estatukoa %57,5ekoa. Nafarroako gazteen langabezia tasari dagokionez, %6,5ekoa da, eta Estatukoa, berriz, %13,8koa; hartara, 16 eta 29 urte arteko langabe gutxien dituzten Erkidegoen artean bigarrena da Nafarroa. 

